
Eolas faoin Insint Nua don Eoraip
Tá sé d’aidhm ag an Insint Nua don Eoraip insint nua chuimsitheach don AE a chumadh, insint a bhfuil léiriú ann ar 
shíorfhorás na mór-roinne agus ina gcuirtear san áireamh bunluachanna na hEorpa, mar atá saoirse, daonlathas, dínit 
an duine, comhionannas agus urraim ar chearta an duine.

Tuilleadh eolais faoi imirce agus faoin mbeartas eachtrach agus slándála
Ar fud an AE tháinig daoine óga le chéile chun na hábhair is mó is cás leo agus 
smaointe faoi thodhchaí na hEorpa a phlé. Le blianta beaga anuas tá an Eoraip 
ag tabhairt aghaidh ar imirce mhórscála de dheasca cogaí, coimhlintí agus 
bochtaineachta ar fud an domhain. Bhí ar an AE an imirce a bhainistiú agus 
cothromaíocht idir freagracht agus dlúthpháirtíocht a bhaint amach idir na 
Ballstáit. Is gá fós aghaidh a thabhairt ar ábhair imní a bhaineann leis an imirce 
agus leis an mbeartas eachtrach agus slándála.

Sa réimse seo, is é an tuairim a bhí ag daoine go bhfuil saoirse gluaiseachta ar 
cheann de bhunláidreachtaí an AE. Tá an tsaoirse sin ar cheann de na ceisteanna 
is conspóidí a bhaineann leis an AE freisin, ámh, ach má tá féin ba é tuairim na 
coitiantachta gur cheart don AE a bheith ina eiseamláir agus an tsíocháin a chur 
chun cinn trí bhíthin comhair.

Bhí éagsúlacht tuairimí i measc na rannpháirtithe a fhad a bhaineann le himirce 
agus dídeanaithe, agus iarradh ar an AE cur leis na gealltanais a thug sé 
tacaíocht a thabhairt agus cloí leis na próisis agus nósanna imeachta atá aige 
maidir le hathdháileadh agus grinnscrúdú. Mar sin féin, theastaigh ó bhunús mór 
na ndaoine go dtabharfadh an AE tacaíocht do dhídeanaithe agus go gcuideodh 

sé leo imeascadh sa tsochaí, trí thionscadail oideachais, cláir theanga agus tion-
scadail chultúrtha, nithe a chuirfí ar fáil ní amháin do na dídeanaithe agus do 
mhuintir an óst-Bhallstáit freisin.

Tá ceist eile ann a bhaineann leis seo agus a pléadh go minic sna díospóireac-
htaí, mar atá teacht chun cinn an antoisceachais agus an náisiúnachais/an 
phobalachais. Is é is cúis le teacht chun cinn na nithe sin, dar le daoine óga, an 
pholaitíocht agus polaiteoirí a bheith ina n-údar díomá ag daoine. Feictear do 
dhaoine óga nach bhfuiltear ag tabhairt aird ar a gcuid riachtanas ná ar na nithe 
atá ag déanamh scime dóibh, agus go bhfoilsítear scéalta claonta sna meáin 
a dhéanann an fhadhb níos measa. Dialóg, oideachas saoránach agus cothú na 
smaointeoireachta criticiúla, is dóigheanna iad sin, dúradh, ab fhéidir dul i ngleic 
leis an bhfadhb.

Sa ghrafaic faisnéise cuirtear i láthair go háirithe na smaointe a tháinig as na 
comhairliúcháin mar aon le staitisticí faoi roinnt de na ceisteanna ar cheart don 
AE tosaíocht a dhéanamh díobh, dar le daoine óga. Is é an chéad chéim eile 
smaointe a chíoradh agus plé a spreagadh bunaithe ar an bhfaisnéis a tugadh 
agus ar na ceisteanna a cuireadh.

